
(Bismillahirrahmannirrahim,
Alhamdulillahi Rabbil ‘Alamin,
Was-solatu was-salamu ‘ala Rasulihil-amin,

Wa’ala aalihi wasohbihi ajma’in.. : amma ba’du)

Yang Berbahagia Prof. Dr. Zul Azhar Zahid Jamal, Timbalan

Naib Canselor (Penyelidikan dan Inovasi) UniMAP,

Pegawai-pegawai Utama Universiti, Dekan-dekan dan Ketua-
ketua Jabatan, serta kakitangan Universiti Malaysia Perlis

yang saya dikasihi sekalian.



Good Evening, Wan Shang Hao , Malai Vanakkam, Ma Sa Al
Khair, Ra Thri Sawat.

Al-Hamdulillahi Rabbil ‘Alamin, saya bersyukur ke hadrat
Allah SWT di atas limpah perkenan-Nya, dapat kita bersama
dalam Majlis Sambutan Maulidur Rasul Peringkat UniMAP
bagi tahun 1431 Hijriah, bersamaan tahun 2010 Masihi.

Walaupun, penganjuran majlis ini lewat dari tarikh yang
sepatutnya, namun majlis ini dianjurkan sebagai medium
untuk meningkatkan kefahaman agama seluruh warga
UniMAP, selain menjana kecintaan terhadap junjungan besar

Baginda Rasulullah SAW.

Membesarkan Maulidurrasul samalah seperti kita
membesarkan Islam kerana Rasulullah (s.a.w) umpama
simbol bagi agama Islam. Imam Mutawalli Sha'rawi telah
menulis di dalam kitab beliau, Ma'idat al-Fikr al-Islamiyya
(ms. 295), "Jika setiap kejadian yang tidak bernyawa
sekalipun, bergembira dengan kelahiran baginda (s.a.w) dan
semua tumbuh-tumbuhan pun bergembira malahan semua
binatang pun bergembira dan semua malaikat pun
bergembira dan semua jinn Islam bergembira diatas kelahiran
baginda (s.a.w), kenapa kamu menghalang kami daripada

bergembira dengan kelahiran baginda (s.a.w)?"



Hadirin dan hadirat yang dirahmati Allah sekalian,

Kelahiran dan perutusan Baginda Nabi Muhammad SAW
merupakan satu nikmat dan rahmat kepada seluruh alam.
Hal ini telah dinyatakan oleh Allah SWT, di dalam surah al-
anbiyak ayat 107 :

Yang berbunyi :

( wa ma arsalnaka illa rohmatan lil ‘alamin)

Maksudnya : “ Dan tidaklah kami utuskan Engkau

(Muhammad) melainkan sebagai rahmat ke seluruh alam”

Kita selaku ummat Nabi Muhammad SAW, wajar untuk
sentiasa mengenang perjuangan Baginda Rasulullah SAW
dalam menyebarkan dakwah Islam. Hasil perjuangan dakwah
Baginda Rasulullah SAW dan pengorbanan sahabat-sahabat
Baginda, maka kita dapat mengecapi nikmat iman dan islam

pada hari ini.



Hadirin sekalian,

Saya tersentuh dengan beberapa fenomena keruntuhan jiwa
dan akhlak, masyarakat Melayu Muslim mutakhir ini. Kes-kes
bayi yang ditinggalkan di tong-tong sampah, di masjid dan
sebagainya ini, membuktikan keruntuhan jatidiri Muslim di

dalam negara kita.

Kita juga sering mendengar kes “si tanggang moden”, anak
menderhakai ibubapanya, sehingga sanggup meninggalkan
ibubapa di pusat-pusat jagaan warga tua tanpa kerelaan

mereka.

Mengapa ini terjadi, sedangkan Baginda Rasulullah SAW
sangat menganjurkan kita ummatnya agar sentiasa mengasihi
dan berbuat baik terhadap kedua ibubapa?. Bukankah
Baginda Rasulullah SAW telah bersabda, : “Barangsiapa yang

tidak mengasihi, nescaya dia juga tidak akan dikasihi”

Justeru, apa yang saya harapkan, agar penganjuran
Sambutan Maulidur Rasul Peringkat UniMAP pada kali ini,
akan mengetuk rasa sedar kita agar kita sentiasa berusaha
memperbaiki akhlak dan meneguhkan jatidiri sebagai seorang
muslim, bagi menempuh arus kehidupan di dunia yang

sementara ini.



Saya juga mengucapkan jutaan penghargaan dan tahniah
kepada jawatankuasa pelaksana majlis sambutan Maulidur
Rasul peringkat UniMAP bagi tahun ini. Saya berdoa kepada
Allah SWT, agar kita semua, digolongkan di dalam golongan
umat Baginda Rasulullah SAW, yang layak untuk memasuki
syurga Allah SWT. Hal ini sesuai dengan sabda Baginda
Rasulullah SAW :

“Setiap daripada ummatku akan masuk ke dalam syurga
kecuali mereka yang enggan” Sahabat bertanya : “Siapakah
yang enggan wahai Rasulullah. Rasulullah menjawab “
Barangsiapa yang mentaatiku, masuklah dia ke dalam syurga,
barangsiapa yang mengingkariku, maka sesungguhnya dia

enggan masuk ke dalam syurga.”

Sementara itu saya difahamkan bahawa, majlis pada malam
ini turut diserikan dengan pelancaran Van Jenazah UniMAP.
Dengan itu menunjukkan pihak Universiti, sangat
memandang serius terhadap tuntutan fardhu kifayah seperti
ini, dan saya berharap agar Van Jenazah ini dapat

dimanfaatkan demi kebaikan semua.



Dengan lafaz ”"Bismillahir rahmanir rahim”, saya dengan ini
merasmikan Majlis Sambutan Maulidir Rasul Peringkat

UniMAP bagi Tahun 1431 H bersamaan tahun 2010 M.

Jauh Perjalanan Luas pemandangan,
Mencari Ilmu Merungkai Rahsia,
Muhammad Rasul Nabi Junjungan,

Menjadi Teladan Umat Manusia.

Rasulullah Utusan Mulia,
Kisah hidupnya penuh cabaran,
Menyebar Islam Seantero Dunia,

Membawa kita Cahaya Kebenaran.

Sekian,

Wabillahi taufiq wal-hidayah, wassalamualaikum

warahmatullahi wabarakatuh.



